
 JUDICIAL SYSTEM MONITORING PROGRAMME 

  PROGRAMA MONITORIZASAUN BA SISTEMA JUDISIÁRIU 

 

Komunikadu Imprensa                                                                                                                                
31 Agostu 2023                                                                                                                                           
Munisípiu Bobonaro 

JSMP realiza treinamentu ba mobilizadór ba Tráfiku Umanu no Violénsia Bazeia 
ba Jéneru iha Suku Batugade-Munisípiu Bobonaro  

 
JSMP kontinua hala’o treinamentu kona-ba Tráfiku Umanu no Violénsia Bazeia ba 
Jéneru ba mobilizadór sira iha Suku Batugade, Postu Administrativu Balibo, Munisípiu 
Bobonaro. Treinamentu ne’e hala’o durante loron 4 no hahú husi 22 to’o 26 Agostu 
2023. 
  
Treinamentu ne’e ofisialmente loke husi Xefe Suku Batugade, Sr. Januario Moisés no 
akompaña husi Diretora Ezekutiva JSMP, Sra. Ana Paula Marçal. 
 
Durante treinamentu ne’e, partisipante sira hato’o sira nia preokupsaun ka pergunta 
balun ne’ebé esensiál tebes mak hanesan, iha kazu prostituisaun akontese ho razaun 
buka osan no nia kolega buka kliente fó ba nia no halo atividade prostituisaun depois la 
fó osan ba nia kolega ne’ebé buka kliente fó ba nia. Maibé to’o ikus polísia kaptura fali 
nia kolega ne’ebé buka kliente fó ba nia ne’e, tanba ne’e aktu ida ne’e kategoria ba 
tráfiku umanu ka lae?  

Hatan ba preokupasaun hirak ne’e, JSMP esplika katak kazu ne’e la kategoria ba krime 
tráfiku umanu. Ida ne’e, tanba atu tama ba kategoria krime tráfiku umanu tenke priense 
rekezitu sira hanesan ho meu sira bosok ho fin atu hetan lukru ka benefísiu ruma nia ka 
ba ema seluk no ka ba grupu. 

“JSMP espera katak ho treinamentu ne’e, bele hasa’e tan abilidade no koñesimentu 
mobilizadór sira-nian kona-ba Tráfiku Umanu no Violénsia Bazeia ba Jéneru iha suku 
Batugede, nune’e sira bele kontribui ho efetivamente ba esforsu Governu Timor-Leste 
nian ba prevene no kombate Tráfiku Umanu no Violénsia Bazeia ba Jéneru iha Timor 
Leste,” dehan Diretora Ezekutiva JSMP, Sra. Ana Paula Marçal. 

Alende ne’e, partisipante sira mós husu kona-ba kazu ne’ebé akontese iha Batugade 
katak oan mak halo krime no halai tiha, nia inan ho aman mak hetan kapturasaun husi 
polísia hodi sai jaminan ba nia oan atu entrega-an. Ida ne’e, tuir lei loos ka lae?. Kazu 
tráfiku umanu no violénsia doméstika ha’u sai denunsiadu, iha ka la’e lei ruma proteje 
ha’u bainhira hau hato’o keixa? 

Relasiona ho kestaun sira ne’e, JSMP esplika katak kazu krime oan halo depois inan-
aman mak hetan kapturasaun fali ne’e kontra Lei Penál tanba responsabilidade kriminál 
ne’e individuál no labele tranfere aktu krime ne’e ba ema ruma ka ba inan-aman atu 
responsabliza ba nia oan nia aktu krime ne’e. Nune’e, asaun ne’ebé polísia sira halo 
hodi kaptura suspeitu nian inan-aman ne’e kontra lei no mós viola direitu umanu tanba 
uza podér hodi foti asaun arbitrariamente. Tanba ne’e, bele hato’o keixa ba iha 



Ministériu Públiku no mós PDHJ kona-ba sira nia aktu ne’e hodi bele submete ba 
prosesu justisa no mós hetan asaun disiplinár. 

Entretantu kona-ba protesaun ba denunsiante sira iha kazu krime tantu krime tráfiku 
umanu no violénsia bazeia ba jéneru ne’e, Lei Tráfiku Umanu no Lei Protesaun ba 
Testemuña mós proteje testemuña no denunsiante sira. Hanesan ezemplu la fó sai 
denunsiante sira nia identidade iha prosesu investigasaun no julgamentu sira no seluk 
tan. 

Treinamentu loron haat (4) ne’e insera ofisialmente husi Xefe Suku Batugade, Sr. 
Januario Moises. Iha inseramentu ne’e, Xefi Suku husu ba partisipante sira ne’ebé 
hetan ona treinamentu kona-ba tráfiku umanu no violénsia bazeia ba jéneru durante 
loron 4 ne’e bele habelar tan informasaun hirak ne’ebé hetan ona ba iha komunidade 
sira ne’ebé labele mai partisipa iha treinamentu ne’e. Nia husu atu iha futuru JSMP bele 
nafatin serbisu hamutuk ho estrutura suku hodi kontinua realiza atividade JSMP nian 
iha Suku Batugade ho susesu. 

Partisipa iha treinamentu ne’e mai husi komunidade, estrutura suku, Joventude, 
LGBTIQ+, no ema ho defisiénsia (EhD). Totál partisipante ema na’in 34 ne’ebé 
kompostu husi feto na’in 21 no mane na’in 13, ne’ebé envolve grupu LBGTIQ+ na’in 2 
no ema ho defisiénsia (EhD) na’in 2. 
 
Treinamentu ne’e realiza ho apoia finanseira husi Governu Timor-Leste, Ministériu 
Interiór ne’ebé diretamente jere husi ajénsia Nasoins Unidas UNWomen.  
 
Atu hetan informasaun liután favór kontaktu: 
 
Ana Paula Marçal 
Diretora Ezekutiva JSMP 

www.jsmp.tl 

mailto:ana@jsmp.tl
http://jsmp.tl/
http://www.jsmp.tl/

